
4 Banka e Shqipërisë

Hyrje

Ky material paraqet një panoramë të aktivitetit kreditues në vend dhe në rajon. 
Në të analizohen të dhënat monetare, normat e interesit si dhe kushtet e 
kreditimit, bazuar në Vrojtimin e Aktivitetit Kreditues. Pjesë e këtij materiali 
është edhe një përmbledhje e zhvillimeve të aktivitetit kreditues në disa nga 
vendet e Evropës Qendrore dhe Juglindore (EQJL). 

Statistikat kryesore të analizuara në material janë: a) të dhënat për aktivitetin 
kreditues të bankave për sektorin privat bazuar në statistikat e flukseve reale1; 
b) të dhënat cilësore të marra nga Vrojtimi i Aktivitetit Kreditues (VAK); c) 
statistikat për normat e interesit të kredisë, si në monedhën vendase ashtu edhe 
në euro; d) të dhënat monetare dhe normat e interesit për aktivitetin kreditues 
për vendet e rajonit. 

Në vendet e rajonit janë përfshirë në analizë: Bullgaria (BU), Kroacia (CR), 
Kosovë (KS), Mal i Zi (MNE), Rumania (RO), Serbia (SR), Polonia (PL), Hungaria 
(HU), Republika Çeke (CZ), Republika e Maqedonisë së Veriut (RMV). 

Materiali mbulon të dhënat e disponueshme deri më 23 prill 2023, të cilat 
përfshijnë të dhënat monetare dhe financiare në vend deri në muajin mars 
2023, dhe të dhënat e Vrojtimit të Aktivitetit Kreditues për tremujorin e parë të 
vitit 2023. Të dhënat e kredisë për vendet e rajonit janë deri në muajin shkurt 
2023.  

1 Të dhënat e kredisë merren nga bilancet e bankave dhe i referohen financimit për sektorin 
privat rezident - bizneseve dhe individëve. Duke nisur nga viti 2022, analiza e portofolit të 
kredisë bazohet në setin e ri të informacionit të përgatitur nga Departamenti i Statistikave në 
linjë me metodologjinë e BQE-së për flukset “reale” të kredisë- të rregulluara si nga lëvizjet e 
kursit të këmbimit ashtu edhe nga kreditë e nxjerra nga bilanci.

përmBledHje

Kredia për sektorin privat u rrit me norma më të ngadalta në tremujorin e 
parë të vitit 2023, duke reflektuar zhvillimet e mëposhtme:  

•	 Normat e rritjes së kredisë për biznese janë ngadalësuar të ndikuara 
nga nevojat më të pakta të bizneseve për financim në prani të likuiditetit 
të shtuar, si dhe nga shtrëngimi i kushteve të ofertës, çmim dhe joçmim. 
Ky ngadalësim ka reflektuar më së shumti ngadalësimin e kredisë 
për biznesin e madh dhe tkurrjen për atë të voglin, ndërsa biznesi i 
mesëm ka ruajtur një normë të qëndrueshme rritjeje. Sipas sektorëve 
të ekonomisë vihet re që financimi i bankave është i orientuar drejt 
sektorëve që kanë dhënë kontributin më të madh në rritjen ekonomike: 
tregti, ndërtim dhe turizëm. 

•	 Kredia për individë ka shfaqur një ngadalësim më të përmbajtur të 
ritmeve të rritjes. Zgjerimi i vazhduar i kredisë hipotekare ka kompensuar 
ngadalësimin e shpejtë të kredisë për konsum. Në pasqyrim të këtyre 
dinamikave, rritja e kredisë në valutë ka qenë më e shpejtë se ajo në 
lekë. Megjithatë, financimi i bankave për individët dominohet nga 
kreditimi në lekë.   

•	 Normat e interesit për kreditë e reja në lekë janë luhatur pranë 
niveleve mesatare të tremujorit paraardhës. Ecuria e interesave ka 
qenë e ndryshme midis grupeve kryesore; rritja margjinale e interesave 
për bizneset është balancuar nga ulje e tyre për individët. Ulja e 
përgjithshme e yield-eve është reflektuar tek interesat e aplikuara për 
individë, kryesisht tek kreditë hipotekare edhe për bizneset e vogla dhe 
të mesme. Ecuri të kundërt kanë ndjekur interesat e kredisë për bizneset 
e mëdha, të cilët kanë qenë minimale në fillimin e ciklit normalizues të 
politikës monetare dhe janë forcuar gradualisht në muajt në vijim. 

•	 Bankat	ndoqën	politika më të kujdesshme kreditimi kundrejt bizneseve 
në tremujorin e parë të vitit në reflektim të shtimit të pasigurisë dhe uljes 
së tolerancës ndaj rrezikut. Kushtet e ofertës së kredisë për individët, 
ndryshe nga bizneset, u lehtësuan si në kreditë konsumatore, ashtu edhe 
ato hipotekare, në reflektim të shtimit të konkurrencës mes bankave në 
këtë segment. 

•	 Ecuria e kreditimit në vendet e rajonit është karakterizuar nga 
ngadalësim i rritjes së kredisë dhe rritje e normave të interesit. Në pjesën 
më të madhe të vendeve, dobësimi i ritmit të rritjes është më i spikatur 
te kreditë për individë, i vërejtur prej fillimit të vitit 2022. Ndërkohë, 
ngadalësimi i kredive për biznese është shfaqur në tremujorin e fundit 
të tij. Në terma gjeografikë, vendet e Ballkanit paraqiten me rritje më 
të lartë të kredisë se ato të Evropës Qendrore. 

1. kredia për BiZneSe 

Kredia bankare ka vijuar të financojë biznesin edhe në tremujorin e parë të 
vitit, ndonëse me ritëm më të ngadaltë. Kjo ecuri është ndikuar nga rënia e 
kërkesës për kredi si pasojë e likuiditetit të shtuar të bizneseve, stabilizimit 
të çmimeve në ekonomi dhe rënies së pasigurisë, si edhe nga shtrëngimi i 
kushteve të kreditimit nga bankat. Sipas madhësisë së bizneseve vihet re 
ngadalësimi i kredisë për biznesin e madh, tkurrja e kredisë për biznesin 
e vogël dhe rritja e qëndrueshme e kredisë për biznesin e mesëm. Sipas 
sektorëve të ekonomisë, kredia për sektorin e industrisë ka vijuar të tkurret, 
ndërsa sektorët e tjerë kanë shfaqur ngadalësim të ritmeve të rritjes. 
 
Kredia për biznese ka shfaqur ngadalësim të ndjeshëm të ritmeve të rritjes në 
5.4% mesatarisht për tremujorin e parë, normë kjo e përgjysmuar krahasuar 
me rritjen mesatare të shënuar në 2022. Ky ngadalësim pasqyron: (i) rënien 
e kërkesës për financim për kapital qarkullues nga bizneset në prani të 
tendencave stabilizuese të çmimeve, uljes së pasigurisë dhe shtrëngimit të 
kushteve të ofertës; dhe (ii) shlyerjet e larta të kredive si pasojë e likuiditetit të 
shtuar të bizneseve në reflektim të aktivitetit të mirë ekonomik. Kredia në këtë 
segment reflekton dhe rikthimin e sjelljes sezonale të fillimvitit në ndryshim nga 
një vit më parë, kur konflikti në Ukrainë dhe rritja e çmime solli një kërkesë të 
lartë për financimin e nevojave për likuiditet. 

Sipas madhësisë së biznesit, vihet re se ngadalësimi i kredisë është ndikuar nga 
ngadalësim i fortë i ritmeve të rritjes së kredisë për biznesin e madh – në 2.5%, 
nga 10.5% mesatarisht për 2022 – dhe nga tkurrja e kredisë për biznesin e 
vogël – me 5% vit mbi vit. Ndërkohë, kredia për biznesin e mesëm ka vijuar 
rritjen me ritme të qëndrueshme, në rreth 16%. Këto zhvillime janë reflektuar në 
një zhvendosje të strukturës së kredisë së bizneseve, ku vërehet rritja e peshës së 
kredisë për biznesin e mesëm në 31% të portofolit dhe rënia e peshës së kredisë 
për biznesin e madh në 49.7% dhe atij të vogël në 19.4%2 (grafikun 1, majtas).

Gra�k 1. Kredia për biznese sipas madhësisë së bizneseve 

Burimi: Banka e Shqipërisë.

2 Në harkun kohor të 4 viteve të fundit, financimi i biznesit të madh është zvogëluar me rreth 
0.7 pp, kurse i atij të vogël është ulur me rreth 4 pp.    

Sipas sektorëve të ekonomisë, vihet re një ngadalësim i kreditimit në të gjithë 
sektorët e ekonomisë (grafiku 2, majtas). Në veçanti në tremujorin e parë, 
ngadalësimi i ritmeve të rritjes është më i dukshëm në sektorët e turizmit dhe 
të shërbimeve, ndërsa kredia për sektorin e industrisë u tkurr me norma më të 
larta se në tremujorin e kaluar, me rreth 8%. Nga ana tjetër, ngadalësimi i 
rritjes së kredisë për bizneset në sektorin e ndërtimit dhe të tregtisë ka qenë 
më e përmbajtur, ndërsa kredia për sektorin bujqësor ruan nivele të ulëta. 
Portofoli i kredisë së bankave dominohet nga kredia për tregtinë, hotelet dhe 
restorantet – me mbi 45% të portofolit – e ndjekur nga sektori i industrisë – 
me 24% - dhe nga sektori i ndërtimit me rreth 17.3% të portofolit. Në tërësi 
financimi i bankave ndaj sektorëve është në linjë me kontributin që ato kanë 
dhënë në zgjerimin e aktivitetit ekonomik në vend. 

Gra�k 2. Kredia për biznese sipas sektorëve të ekonomisë 

Burimi: Banka e Shqipërisë.

Normat e interesit për kreditë për biznese janë rritur lehtas në tremujorin 
e parë të vitit për kreditë në lekë, ndërsa ato në euro nuk kanë ndryshuar. 
Rritja e interesit tek kreditë në lekë ka qenë kryesisht tek kreditë e mëdha, 
ndërkohë tek kreditë në euro janë interesat për kreditë e vogla ato që kanë 
regjistruar rritje gjatë këtij tremujori.

Norma mesatare e interesit për kreditë e reja në lekë për biznese në tremujorin 
e parë rezultoi 7.3%, nga 7.0% që ishte tremujorin e kaluar dhe 5.8% një 
vit më parë. Rritja e interesit këtë tremujor është formuar vetëm tek kategoria 
e kredive me vlera mbi 35 mln lekë, e cila ka regjistruar rritje graduale prej 
një viti. Interesi mesatar për këto kredi shënoi 7.0%, nga 6.4% dhe 6.0 % 
që ishte në dy tremujorët paraardhës. Aktualisht, kjo është edhe kategoria ku 
ndryshimet e normës bazë vijojnë të reflektohen. Ndërkohë interesat e kredisë 
për overdraft dhe kapital qarkullues janë ulur këto tre muaj të parë të vitit 
(6.4% nga 6.8% në tremujorin e fundit), duke kontribuuar kështu në uljen e 
kostos së përgjithshme të financimit për bizneset. Analiza sipas fiksimit fillestar 
të interesit evidenton se interesat e kredisë me normë fillestare të fiksuar deri 
në një vit janë ulur këtë tremujor (7.1%, nga 7.7% një tremujor më parë), por 

gjithsesi mbeten mbi mesataren e vitit të kaluar (6.4%). E kundërta ka ndodhur 
me interesat e kredisë me normë fillestare të fiksuar mbi një vit. Interesat e 
kësaj kategorie kanë njohur rritje që prej tremujorit të parë të vitit të kaluar 
(vlera në tre tremujorët e fundit ishte respektivisht 6.2%, 6.9% dhe 7.4%). Pritjet 
e bankave për forcën dhe shpejtësinë e reagimit të mëtejshëm të politikës 
monetare duket të kenë ndikuar interesat tek ky segment. 

Gra�k 3. Ecuria e normave të interesit për kreditë në lekë sipas madhësisë së 
kredisë (majtas) dhe �ksimit �llestar të interesit (djathtas) për bizneset private 

Burimi: Banka e Shqipërisë.

Norma e interesit për kreditë në euro të bizneseve rezultoi 5.4% në tremujorin 
e parë të vitit, duke qenë e njëjtë me tremujorin e mëparshëm, ndërkohë që 
vlera mesatare e saj për gjysmën e dytë të vitit të kaluar shënonte 5.1%. 
Analiza sipas madhësisë së kredisë evidenton se interesat e kredisë për 
shuma deri 250 mijë dhe 1 mln euro –dhe pse në vlera minimale – janë në 
kahun rritës prej tre tremujorësh. Ndërkohë, interesat e kredive për shuma 
të mëdha (mbi 1 mln euro) vijojnë të luhaten, duke paraqitur shpesh vlera 
të ulëta gjatë këtyre muajve. Rritja e normës bazë për euron nga ana e 
BQE-së këtë periudhë po reflektohet më ngadalë tek interesat e kredisë 
në euro tek bizneset. Analiza sipas fiksimit fillestar të interesit konfirmon 
rritjen graduale të interesave tek kategoria e atyre me normë fillestare të 
fiksuar deri në një vit, ndërsa për ato me interes të fiksuar mbi një vit ecuria 
paraqitet e luhatshme. Interesat për overdrafte dhe kapital qarkullues janë 
ulur këtë tremujor, duke rezultuar 5.1%, nga 5.7% që ishin në tremujorin e 
fundit të vitit të kaluar.  

Gra�k 4. Ecuria e normave të interesit për kreditë në euro sipas madhësisë së 
kredisë (majtas) dhe �ksimit �llestar të interesit (djathtas) për bizneset private

Burimi: Banka e Shqipërisë.

Oferta e bankave për kredi ndaj bizneseve është shtrënguar, në reflektim të 
një përqasjeje më të kujdesshme të bankave ndaj financimit dhe tolerancës 
më të pakët për të marrë rrezik.

Bankat tregtare ndoqën politika më të kujdesshme kreditimi kundrejt bizneseve 
në tremujorin e parë të vitit 2023. Kushtet e ofertës për kredi të bizneseve 
u shtrënguan në tërësi, të reflektuara në standarde, si edhe kushte e terma 
kreditimi më pak të favorshme në të gjitha segmentet e biznesit. Bankat vijojnë 
të shfaqin shqetësim lidhur me perspektivën ekonomike dhe rreziqet që ajo 
mund të përcjellë tek aftësia paguese e kredimarrësve në të ardhmen. Për këtë 
arsye, politikat e tyre të kreditimit për bizneset kanë faktorizuar një tolerancë 
më të ulët kundrejt marrjes përsipër të rrezikut.

Shtrëngimi i kushteve e termave të kreditimit u mundësua si nga elementet çmim 
– nëpërmjet shtimit të marzheve sidomos në kreditë me rrezik – ashtu edhe nga 
elementet joçmim. Shtrëngimi i kushteve nëpërmjet elementeve joçmim u arrit 
kryesisht duke shtuar numrin e kushtëzimeve në marrëveshjet e nënshkruara 
mes palëve. Po ashtu, në shtrëngimin e kushteve ndikuan miratimi i kredive në 
masë më të ulët sesa e kërkuar nga bizneset, si edhe përcaktimi i kërkesave 
më të larta për kolateral në raport me kredinë e marrë.

Gra�k 5. Kushtet joçmim për kreditë e reja të bizneseve

Për informacion më të detajuar lutemi referojuni rubrikës mbi Vrojtimin e Aktivitetit Kreditues në lidhjen: 
https://www.bankofalbania.org/Politika_Monetare/Vrojtimet/Vrojtimi_i_aktivitetit_kreditues/.

Burimi: Banka e Shqipërisë, llogaritje të sta�t.

2. kredia për indiVidë

Kredia për individë ka shfaqur një ngadalësim të përmbajtur të ritmeve të rritjes 
në tremujorin e parë. Zgjerimi i vazhduar i kredisë hipotekare ka kompensuar 
disi ngadalësimin e shpejtë të kredisë për konsum. Në pasqyrim të këtyre 
dinamikave, rritja e kredisë në valutë ka qenë më e shpejtë se ajo në lekë. 
Megjithatë, financimi i bankave për individët dominohet nga kreditimi në lekë. 

Kredia për individë ka shfaqur ngadalësim më të përmbajtur të ritmeve të 
rritjes gjatë tremujorit të parë. Kështu, zgjerimi i këtij portofoli prej 14.5% është 
0.6 pp më poshtë se rritja vjetore e shënuar gjatë vitit 2022. Këto zhvillime 
kanë reflektuar zgjerimin e shpejtë të kredisë për blerje banesa në valutë, e 
cila ka kompensuar dobësinë e kredisë për konsum. Sa i përket kredisë në 
lekë, ajo ka ndjekur një tendencë ngadalësuese prej verës së vitit të kaluar. 
Normat e rritjes së saj janë ngadalësuar në 9.9% në tremujorin e parë nga 
niveli mesatar prej 13.4% në pjesën e dytë të vitit 2022. Ky ngadalësim është 
kompensuar disi nga zgjerimi i shpejtë i kreditimit në valutë, e cila për njëjtën 
periudhë shënoi një rritje vjetore prej 22.8% krahasuar me 19% në gjashtë 
muajt e fundit të vitit 2022. Pavarësisht rritjes së shpejtë të kredisë në valutë, 
struktura e portofolit vijon të jetë e mbizotëruar nga kredia në lekë, e cila zë 
rreth 64.4% të totalit (grafiku 6, djathtas). 

Gra�k 6. Kredia për individë sipas monedhës

Burimi: Banka e Shqipërisë.

Rritja e kredisë për individë ka vijuar të mbështet nga kredia hipotekare, e cila 
u rrit me 17.3% në tremujorin e parë në krahasim me një vit më parë. Zgjerimi i 
kredisë së individëve këtë tremujor ishte e gjitha për financimin për blerje banese, 
duke reflektuar nga njëra anë rritjen e madhësisë së kredisë së kërkuar për 
financim në kushtet e rritjes së shpejtë të çmimeve të banesave dhe nga ana tjetër 
lehtësimin e kushteve të kreditimit të bankave në reflektim të konkurrencës së shtuar 
për klientët me të ardhura të larta. Viti 2022 u karakterizua nga rritja e shpejtë e 
çmimeve të banesave, dhe nga një kërkesë e lartë e individëve për blerjen e tyre 
për qëllime investimi. Ndërkohë, bankat, në kushtet e konkurrencës së shtuar dhe 
për të adresuar pasigurinë e shkaktuar nga rritja e shpejtë e normave të interesit, 
prezantuan kredi hipotekare me norma fikse interesi për vitet e para në fund të 
vitit. Si pasojë e këtyre ofertave, zhvillimet e tremujorit të parë mbartën edhe 
kërkesën e shtuar. Në ndryshim nga më parë, zgjerimi i kredisë hipotekare gjatë 
këtij tremujori ishte në valutë, duke ndikuar edhe në rritjen e peshës së kredisë 
hipotekare në euro me 1.2 pp krahasuar me të njëjtën periudhë një vit më parë.  

Gra�k 7. Kredia për individë sipas qëllimit të përdorimit 

Burimi: Banka e Shqipërisë.

Kredia konsumatorë ka shfaqur një ngadalësim të ndjeshëm të ritmeve të rritjes, 
ku rritja vjetore e saj prej 6%, është sa gjysma e rritjes mesatare të shënuar 
gjatë vitit 2022. Ngadalësimi i normave të rritjes së këtij portofoli, lidhet si 
me rritjen e shpejtë të normave të interesit, ashtu edhe me qarkullimin e shpejtë 
të tij, në reflektim të maturiteteve më afatshkurtra. Ky produkt dominohet nga 
kredia në lekë dhe kredia overdraft, të cilat kanë reflektuar më nga afër ecurinë  
yield-eve, duke shfaqur edhe frenimin e tyre në fund të tremujorit. 

Normat e interesit për kreditë në lekë të individëve janë ulur në tremujorin e 
parë. Kjo ulje reflekton kryesisht prirjen rënëse të yield-it të bonos 12-mujore, 
i përdorur gjerësisht në indeksimin e kredive ndaj kësaj kategorie. Interesat 
e kredisë për individët janë ulur si për kreditë hipotekare ashtu edhe për 
ato konsumatore. Ndërkohë, kredia hipotekare në euro ka njohur një rritje 
të lehtë të interesave, duke sjellë kështu një ngushtim të diferencialit të 
interesave me kredinë në lek.

Interesi mesatar i kredisë për individë shënoi 7.6%, nga 8.0% që ishte në 
tremujorin paraardhës. Individët kanë përfituar nga rënia e interesave si 
për kredinë konsumatore ashtu dhe për atë për blerje banese këtë tremujor. 
Interesat e kredisë hipotekare janë shfaqur më të qëndrueshme (4.2% deri 
4.4%) këto muaj dhe në rënie nga pjesa e dytë e vitit të kaluar (4.4% nga 
4.6%). Analiza sipas periudhës së fiksimit fillestar të normës së interesit tregon 
se kategoria e kredive me fiksim fillestar deri një vit nuk ka pasur ndryshim këtë 
tremujor (6.0% e njëjtë me tremujorin e kaluar), ndërsa ajo me interes fillestar 
të fiksuar mbi një vit ka regjistruar rënie (8.2% nga 8.8%). Pesha e kësaj 
të fundit tek individët është madhe, rreth 65%. Interesat e aplikuara tek kjo 
kategori normalisht mbartin me vete një pjesë të pritshmërive ndaj treguesve 
kryesorë të përdorur si referencë, siç janë bonot dhe obligacionet e qeverisë, 
si dhe ecurisë të politikës monetare në përgjithësi.     
 

Gra�k 8. Ecuria e normave të interesit për kreditë në lekë për individët

Burimi: Banka e Shqipërisë.

Interesi mesatar i kredisë së re në euro për individët në tremujorin e parë 
shënoi një rritje të lehtë, duke arritur në 4.1%, nga 3.8% dhe 3.6% që ishin 
vlerat e dy tremujorëve të mëparshëm. Interesat e kredisë tek kjo kategori 
dominohen nga kredia hipotekare, ecuria rritëse e të cilave (3.6% nga 3.4%) 
ka ndikuar në këtë drejtim. Dinamika mujore e tyre tregon një rritje të fortë në 
muajin mars në 4.1%, duke kaluar për herë parë pas dy viteve mbi vlerën 4. 
Në terma mesatarë, diferenca midis interesit të kredisë hipotekare në lekë dhe 
asaj në euro është zvogëluar.  

Gra�k 9. Ecuria e normave të interesit për kreditë hipotekare në euro për individët

Burimi: Banka e Shqipërisë.

Kushtet e termat e kreditimit në kreditë e reja akorduar individëve janë 
lehtësuar, si pasojë e konkurrencës së shtuar mes bankave

Kushtet e ofertës së kredisë për individët, ndryshe nga bizneset, u lehtësuan, 
si në kreditë konsumatore, ashtu edhe ato hipotekare. Politikat lehtësuese 
të kreditimit për individët u shprehën në standarde, si edhe kushte e terma 
kreditimi më të relaksuara. Presioni i lartë nga konkurrenca në sistem bankar 
ka shtyrë bankat të veprojnë brenda një kuadri më të gjerë tolerance kundrejt 
rrezikut në këtë periudhë. 

Bankat kanë shtuar marzhet vetëm në kreditë me rrezik, ndërkohë që i kanë ulur 
ato për kreditë normale. Në grupin e faktorëve joçmim, kërkesat më të ulëta 
për kolateral – në kreditë hipotekare - si edhe numri më i ulët i kushtëzimeve 
në marrëveshjet nënshkruar mes palëve, përcaktuan lehtësimin e kushteve të 
kreditimit.

Gra�k 10. Kushtet joçmim për kreditë e reja të individëve

Për informacion më të detajuar lutemi referojuni rubrikës mbi Vrojtimin e Aktivitetit Kreditues në lidhjen: 
https://www.bankofalbania.org/Politika_Monetare/Vrojtimet/Vrojtimi_i_aktivitetit_kreditues/.

Burimi: Banka e Shqipërisë, llogaritje të sta�t.

3. tendencat e kreditimit në Vendet e 
rajOnit3

Kredia për sektorin privat në vendet e Ballkanit dhe të Evropës Qendrore ka 
shfaqur ngadalësim të dukshëm gjatë gjysmës së dytë të vitit të kaluar dhe në 
dy muajt e parë të këtij viti. Rritja e normave të interesit, ngadalësimi i aktivitetit 
ekonomik dhe rënia e fuqisë blerëse kanë diktuar zbehjen e kërkesës për 
kredi. Në pjesën më të madhe të vendeve, ngadalësimi i kreditimit është më 
i fortë në segmentin e kredisë për individë, ndërkohë që kërkesa e bizneseve 
është e orientuar drejt financimit afatshkurtër. Vendet e Ballkanit vijojnë të 
shfaqin ecuri më të mirë kundrejt vendeve të Evropës Qendrore.

Kredia për sektorin privat në vendet e Evropës Qendrore dhe ato të Ballkanit 
është ngadalësuar gjatë gjysmës së dytë të vitit 2022 dhe në muajt e parë 
të vitit aktual. Me rimëkëmbjen post-covid të ekonomive, kredia shfaqi norma 
të larta rritjeje gjatë vitit 2021 dhe në gjysmën e parë të vitit 2022. Më 
pas, rritja e fortë e çmimeve dhe ngadalësimi i ekonomisë në shumë vende 
induktuan dobësimin e dinamikës së saj. Shenjat e para të ngadalësimit u 
shfaqën në fillim të vitit 2022 në kredinë për individë dhe pas tremujorit të 
tretë të vitit, edhe tek kredia për biznese.

3 Në këtë analizë përfshihen 9 vende të rajonit të Evropës Qendrore dhe Juglindore: Shqipëri, 
Maqedoni e Veriut, Kroaci, Serbi, Bullgari, Rumani, Çeki, Poloni dhe Hungari. Stoku i kredisë 
për sektorin privat është i rregulluar për efektin e kursit të këmbimit. Nisur nga luhatjet e mëdha 
të normave të inflacionit në muajt e fundit, në këtë analizë, stoku i kredisë nuk është deflatuar 
me inflacionin, pasi mund të paraqesë mesazhe të shformuara për ecurinë e kredisë në afat 
të shkurtër.

Gra�k 11. Ecuria e kredisë për sektorin privat në rajonin e Ballkanit dhe 
të Evropës Qendrore

Burimi: Banka e Shqipërisë; bankat e vendeve të rajonit; llogaritje të sta�t.

Viti 2022 është karakterizuar nga rritje e normave bazë dhe shtrëngim i 
kushteve të kreditimit në thuajse të gjitha vendet e rajonit. Normat e larta 
të interesit kanë shkurajuar kërkesën për financim të bizneseve dhe individëve, 
në një kohë që këta të fundit janë prekur edhe nga gërryerja e fuqisë blerëse 
si rrjedhojë e inflacionit të lartë. Tabloja paraqitet me kushte më të shtrënguara 
të kreditimit në vendet e Evropës Qendrore, e kryesisht në Çeki dhe Poloni, 
ndërkohë që Hungaria veçohet për vijimësi të normave të larta të rritjes së 
kredisë. Ngadalësimi i rritjes së kredisë është i pranishëm edhe në vendet e 
Ballkanit, ku Shqipëria paraqitet në linjë me vendet e tjera. Në pjesën më të 
madhe të vendeve, kredia për individë është ngadalësuar më shumë se sa 
kredia për biznese. Shqipëria dallon në këtë drejtim për vijimësi të normave të 
larta të rritjes së kredisë për individë. Një fenomen i përhapur në shumë vende 
të rajonit është edhe ecuria më e mirë e kredisë në valutë, kryesisht euro, 
kundrejt ecurisë së kredisë në monedhë vendase. Kjo dukuri është diktuar nga 
rritja më e shpejtë e normave të interesit për monedhat vendase krahasuar me 
rritjen e normave të interesit në euro.

ngadalësimi i rritjes së kredisë për biznese është i pranishëm në thuajse 
të gjitha vendet e rajonit. Kërkesa e bizneseve për kredi për investime është 
dobësuar, në kushtet e ecurisë më të dobët të ekonomisë dhe të rritjes së 
normave të interesit, ndërkohë që çmimet e larta të lëndëve të para dhe të 
mallrave kanë diktuar rritje të kërkesës së bizneseve për kapital qarkullues. 
Në muajin shkurt, rritja vjetore është ngadalësuar në rreth 12.0% mesatarisht 
për vendet e Ballkanit, me një rënie prej 5.6 p.p. krahasuar me pikun e 
saj të arritur në tremujorin e tretë të vitit 2022. Ritmi i ngadalësimit është i 
ngjashëm edhe në vendet e Evropës Qendrore, ku rritja ka zbritur në 7.4% 
në shkurt, nga 12.8% në tremujorin e tretë të vitit të kaluar. Brenda kësaj 
karakteristike të përgjithshme, dallohen ende vende ku kredia për biznese ka 
mbartur momentin pozitiv edhe në gjysmën e dytë të vitit të kaluar e në fillim 
të vitit 2023, ku veçohen Kroacia dhe Hungaria. Pavarësisht kësaj, edhe 
në këto vende mbizotëron tipari i dominimit të kërkesës së bizneseve për 

kredi afatshkurtra dhe për qëllime të mbulimit të nevojave për likuiditet kundrejt 
kredive për investime.

Gra�k 12. Kredia për bizneset në rajonin e Ballkanit dhe të Evropës Qendrore

Burimi: Banka e Shqipërisë; bankat qendrore të vendeve të rajonit; llogaritje të sta�t.

kredia për individë ka shfaqur ngadalësim më të shpejtë se ajo për 
biznese për pjesën më të madhe të vendeve të rajonit. Rritja e normave të 
interesit dhe rritja e kostos së jetesës si rrjedhojë e inflacionit të lartë kanë çuar 
në dobësimin e kërkesës së individëve për kredi. Më i prekur është segmenti i 
kredive për shtëpi, i cili ka pasur një rritje të fortë përpara fillimit të normalizimit 
të politikës monetare. Në disa prej vendeve, kërkesa e individëve për kredi 
hipotekare është shkurajuar edhe nga çmimet e larta të banesave. 

Gra�k 13. Kredia për individë në rajonin e Ballkanit dhe të Evropës Qendrore

Burimi: Banka e Shqipërisë; bankat e vendeve të rajonit; llogaritje të sta�t.

Kredia për individë, ndryshim vjetor  

Ngadalësimi i kredisë për individë ka filluar më herët dhe është më i spikatur 
në vendet e Evropës Qendrore, dhe në Poloni ajo ka shënuar tkurrje vjetore 
në muajt e fundit. Ndryshimi vjetor i kredisë për individë në këto vende shënoi 
mesatarisht -0.9%, nga niveli maksimal prej 8.0% i arritur në tremujorin e 

katërt të vitit 2021. Në vendet e Ballkanit, ecuria e kredisë për individë ka 
qenë krahasimisht më e mirë se në rajonin e Evropës Qendrore dhe paraqet 
zhvillime mikse mes vendeve. Pasi shënoi 9.7% mesatarisht në gjysmën e parë 
të vitit 2022, rritja e saj ka zbritur në 6.3% në muajin shkurt të këtij viti. Kredia 
për individë është ngadalësuar dukshëm në Serbi dhe Rumani, ndërkohë që 
Maqedonia e Veriut dhe Kroacia ruajnë rritje të qëndrueshme të saj. Nga ana 
tjetër, Shqipëria, Kosova, Bullgaria dhe Mali i Zi dallohen për vijimësi të rritjes 
së kredisë për individë me norma të larta edhe gjatë kësaj periudhe. 

Gra�k 14. Normat bazë dhe normat e interesit për kreditë e reja për biznese 
në rajon (në %) 

*Normë bazë për Kroacinë dhe normë përafruese për Kosovën dhe Malin e Zi
Burimi: Banka e Shqipërisë; bankat qendrore të vendeve të rajonit; llogaritje të sta�t.

Normat e interesit për kreditë për biznese dhe individë janë rritur ndjeshëm 
me ciklin normalizues të politikës monetare. Rritja e tyre është më e spikatur 
në vendet e Evropës Qendrore, ku edhe rritjet e normës bazë kanë qenë më 
agresive dhe më të hershme, në përgjigje të normave më të larta të inflacionit. 
Në rajonin e Ballkanit, raste të ngjashme janë Rumania dhe Serbia. Vendet 
e tjera, ku bën pjesë edhe Shqipëria, kanë pasur një rritje më të ngadaltë të 
normës bazë, e për pasojë edhe të normave të interesit të kredisë. 

Gra�k 15. Normat e interesi për kreditë për individë në rajonin e Ballkanit dhe të 
Evropës Qendrore (në %)  

Burimi: Banka e Shqipërisë; bankat qendrore të vendeve të rajonit; llogaritje të sta�t.

